
 

Jaorverslaag 

 
Tiédes de jaorvergadering 1976 is ’t kômplete bestuur aáfgetroije. 

Op 18 september 1976 is ein kemissie van gooije deenste in ’t laeve geroope, die de moeilikke taak 
haet um de vereiniging gewoën door te laote dreije. De kemissie van gooije deenste besteit oét de 
Hiére Sjraar Klassens, Toon Feenstra en Jeu Peters. Ze zeuke inkele minse oét die ‘t ad-interim 
Bestuur wille vorme wies de jaorvergadering in 1977. 

Zeej vinde de volgende persoëne bereid um heejaan deil te neme; 

-Jac Houben as veurzitter. 

-Louis Peters as vice-veurzitter. 

-Gerard Seelen as vors. 

-Lei Seelen as penningmeister 

-en ôndergeteikende Marita Borremans, as sikkertaresse. 

Ôndertösse is Lei Seelen vervangen door Huub Boom, dae aevel, waeges ziekte, ’t weer haet 
euvergedrage aan Frans Wassen. 

Gezamelik waere minse oétgezôch die eventueel interesse hebbe um ad-interim raodslid te waere. 

Dit zien: 

Hay Maas, Martin Holla, Gerard v.d. Hoek, Wim Kranen, Alex Peeters, Joep Peeters, Frits Peters, 
Wiel van Aarssen, Sjraar Klaassens, Michel Janssen en Gerard Seelen. De kemissies hebbe belaof 
um gewoën door te dreije. 

Zaoterdaag 9 oktober 1976 is d’r ein Boétegewoëne Leejevergadering in ’t Jeughoés 
Maagdenberg. De opkôms van de leeje is enorm groët. 

De kemissie van Gooije Deenste leidt de vergadering. Zeej stelt ’t ad-interim Bestuur en Raod van 
Elf veur. Nemus van de leeje haet bezwaor. D’r wuërt oétgelag waorum me ein gescheije bestuur 
en Raod van Elf baeter vindt. De Raod kint nôw eur representatieve taak baeter vervölle en hove 
neet aan zoëvuël dinger tegeliék te dinke. Vanwaege de korte tiéd dae nog res, wuërt de 
veurgaonde raod gevraog um in te springe mit de fraks en de mutse. Dit zal ônderling geregeld 
waere. Sjraar v.d.Broek wilt zien meiwerking ouk bliéve verkiëne. Gerard Seelen zal mit um kontak 
opneme. Ôndergeteikende zal neet vaerder oétwiéje euver deez vergadering, umdet d’r dan weer 
te vuël in ’t verleeje wuërt gedaoke. 

Kienaovend is op 23 oktober 1976. De priéze zien good. Leen Wetjens meug mit ennen houp kilo 
petatte nao hoes.                                                                       



13 november 1976 is de iérste Prônkzitting en taeves aáftraeje van Prins Sjeng d’n Twiéde mit 
zien adjudante Hay en Toën. Zee waere waerdig van eur ‘pien’ verlos. Tössedoor waas ’t veurstelle 
van ’t idee veur d’n optoch 1977. Leeje kinne zaich opgaeve op 21 november a.s. Helaas haet ’t 
gen doorgang gevonde vanwaege de geringe aanmelding (38 persoëne). 

15 jannewarie is ’t Prinsebal. Taege tién oor kômme dreej flesse binne. Oét twiej kômme de 
adjudante Leo Möskes en Frans Geurts. Oét de derde fles kump ôndergeteikende det tot taak haet 
de echte prins aan te wiéze. ’t Veult zich ouk effen gefles, want ôzze Prins Jan d’n Iërste steit op 
ein ander plaats as aafgespraoke is. Maar det meug de pret neet drökke.Idderein is blié met deez 
keus. 

23 jannewarie 1977 is de groëte resepsie in de Prins van Oranje. 't Bliéf de ganse middaag 
bômvol. De joekskepelle zien neet te telle, net zoë min as de Sterre baove Straole. 

12 fibberwarie 1977 is de twiéde Prônkzitting. Me haet vuël lol en plezeer mit Gerrit Gommans, 
Frans Peters, ’t Franciscuskoër, Krdjuu Wielke Zeelen, Smeis werm Smeis kalt, Jac Sieben, Baer 
v.d.Meij, Printebook en Jan Pollux. 

15 fibberwarie 1977 is ôs gezelschap te gas beej de 65 plussers van de Maagdenberg. 

20 fibberwarie 1977 wuërt de kindermiddaag gehalde. 

Tössedoor en daonao waere nog ettelikke resepsies in Venlo en umgaeving bezôch 

Idderein haet zien bes gedaon um ouk dit Vastelaovesseizoen te doôn slage en daoveur wille we 
och allemaol hiel hertelik bedanke. 

Venlo, 19 maart 1977 

Marita Kranen, ad interim sikkertaresse   


